
   Ват йăмра айĕнчи хыçлă сак

Йыхăратчĕ пире каçсерен.

Çав йăмра айĕнче ал парса

Уйрăлаттăм санран ирсерен!



Ват йăмра айĕнче, хӳтĕре

Пит аванччĕ санпа юнашар.

Ют куçсем сăнаймастчĕç пире,

Шăранатчĕ чунра шĕл-кăвар!



Ват йăмра çул çисем хушшинчен

Кĕмĕл уйăх сăнатчĕ пире.

Киленеттĕм санпа мĕн ирччен!

Шанăçпа-çке тулатчĕ чĕре!



Тăм ӳксен, çулçăпа витĕнсен

Ват йăмра айĕнчи пирĕн сак —

Туй тума çĕнĕ çул çитиччен

Ирĕк патăн чуна ăшăтса!



Ват йăмра айĕнчи каçĕсем

Тухас çук нихăçан асăмран!

Ытарми савнă тус куçĕсем

Çиçчĕрех пĕр-пĕрне савнăран!

  